
BUXORO VOHASIDA YASHOVCHI MILLATLARNING MILLIY VA 
DINIY URF-ODAT, AN’ANALARIDAGI UMUMIYLIK VA O‘ZIGA 

XOSLIK

COMMONALITY AND UNIQUENESS IN NATIONAL AND 
RELIGIOUS CUSTOMS AND TRADITIONS OF THE PEOPLES 

LIVING IN THE BUKHARA OASIS

Nafiddinova Xosiyat Ravshanovna 
 Buxoro davlat universiteti dotsenti, 

Tarix fanlari bo‘yicha falsafa doktori (PhD)

Buxoro qadimdan etnik va diniy bag‘rikenglikning o‘ziga xos hududi bo‘lgan. Hozirgi vaqtda 
vohada turli etnik guruhlar va diniy jamoalar tinch-totuvlikda yashab kelmoqdalar. Haqiqatan 
ham, turli etnoslar va dinlarga mansub odamlar o‘rtasidagi aloqa, munosabat, muloqot, bahs-
munozara va muzokaralar muhim o‘rin tutishiga e’tibor qaratish zarur. Chunki millatlararo totuvlik 
va birdamlikka erishishning asosiy yo‘li milliy va umuminsoniy qadriyatlar ahamiyatini rivojlantirish 
va mustahkamlashdir.

Buxoro vohasida uzoq tarixiy taraqqiyot davomida turli etnik guruhlar va din vakillari birgalikda 
yashab kelgan. Jumladan:

Oʻzbeklar va tojiklar bu yerda asrlar davomida asosiy etnik guruhlar sifatida yashagan;
Yahudiylar alohida jamoa sifatida Buxoroda oʻzining madaniy merosini yaratgan. Buxoro 

yahudiylari madaniyati bu hududning muhim qismidir;
Turkman, arab, va boshqa kichik etnik guruhlar ham vohada uzoq zamonlardan beri yashab 

kelgan.
So`nggi asrlar tarixida keltirilgan va bizga ma’lum bo`lgan faktlarda ham bu kabi faktlar o`zini 

namoyon etgan. XIX asr oxirida Buxoro amirligida 27 ta beklik bo‘lib, ma’muriy jihatdan bekliklar 
amlokliklardan iborat bo‘lgan. Shuningdek, bekliklar hududida aholi yashaydigan hududlar qishloq, 
mavze va daha nomlari bilan atalib kelingan778.

XX asr boshlariga kelib Buxoro amirligi hududlari Amudaryoning sharqiy sohillaridan, ya’ni, 
Rossiya Pomiridan to Xivaning keng davlatlarigacha cho‘zilib boradi. Buxoro shimol tarafdan 
Qizilqum sahrosi bilan, g‘arb tarafdan Sirdaryo hamda Xo‘qand xonligi bilan, janubda esa 
Afg‘oniston, Sharqda turkman o‘lkasi hamda Xiva dashti bilan chegaradosh bo‘lganligi qayd 
etilgan779.

Buxoro amirligi aholisi XIX asrning oxirlarida 2 million 153 ming 240 kishi bo‘lib, milliy 
tarkibida aholining 1,5 mln. kishidan ortiqrog‘ini o‘zbeklar tashkil etgan. Aholi milliy tarkibida 
ikkinchi o‘rinda tojiklar bo‘lib, ularning umumiy soni 500 ming kishini, shuningdek turkmanlar 
soni 200 ming kishidan iborat bo‘lgan780. Buxoro amirligining janubiy sharqiy bekligi hududlari 
aholisining katta qismini o‘zbeklar tashkil etib, milliy tarkibi jihatdan o‘zbeklar 50,7 foizni, tojiklar 
31,8 foizni, turkmanlar 10 foiz, qoraqalpoqlar, qozoqlar va boshqalardan 7,5 foizni tashkil etgan781.

778	 Населенные пункты Бухарского эмирата. Отв.ред. Академик АН РУз А.Р.Мухамеджанов.-Ташкент: Университет. 2001:,С 
19.

779	 Холиқова Р. Россия – Бухоро: тарих чорраҳасида. – Тошкент: Ўқитувчи, 2005. – б 133.
780	 Тўхтаметов Т.Г. Русско-Бухарские отношения в конце Х1Х- начале ХХ в с-14; 1969, с.197:
781	 Искандаров Б.И. Восточная Бухара и Памир во второй половине XIX века. Ч.1. – Душанбе, 1962. – С. 355.

Shuningdek, Buxoro amirligi hududida forsiylar, yahudiylar, hindlar, lo‘lilar, afg‘onlar, 
qoraqalpoqlar, qozoqlar va boshqa millat vakillari ham istiqomat qilishgan782. 

Uzoq davr mobaynida birgalikda yashash urf odat va kundalik hayot tarzida turli an’analarning 
integratsiyasiga sabab bo`lgan. Jumladan, Buxoro vohasida oilaviy marosimlar ichida bolani beshikka 
bog‘lash marosimi alohida o‘rin va nufuzga ega. Ushbu oilaviy marosimni tashkil etishda jamoaning 
o‘rnini alohida ta’kidlash lozim. Bunda asosan marosim ishtirokchilarining oilani qadriyat sifatida 
avaylashi ham semantik ahamiyat kasb etadi.

Vohaga xos bo‘lgan qadimgi an’analardan yana biri bola tug‘ilganidan xabar topgan yahudiylar 
xonadonga tashrif buyurishgan. U yerda doira chalib, xonadon a’zolarini ko‘nglini ko‘tarishgan. 
Bundan xursand bo‘lgan xonadon sohiblari ularni turli sovg‘a, tanga, sochqi va matolar bilan 
siylashgan.

Yana bir marosim o`zbek, tojiklar umuman musulmon xalqlar orasidagina emas, yahudiylarda 
ham nishonlanadigan sunnat to`yidir. Xatna marosimi Buxoro yahudiylari orasida ham keng 
nishonlangan. Yahudiylar orasida xatna marosimi bola tug‘ilganining yettinchi kunida ularning 
diniy ibodatxonasi sinagogada o‘tkazilgan. Buxoro yahudiylari orasida ham marosim juda tantanali 
nishonlangan. Marosimda duo o‘qiydigan kishini yahudiylar moyil deb atashgan. Bu kasb sharafli 
bo‘lib, uni egallash uchun bir qancha shartlarni bajarish lozim bo‘lgan.

Vohada keng nishonlanadigan marosimlardan yana biri bu muchal to‘yi hisoblanadi. Muchal 
to‘yi tojik va o‘zbek xalqlarining qadimiy marosimlaridan biri hisoblanib, marosim asosan vohaning 
shahar aholisi orasida ko‘p o‘tkaziladi. Demak bundan ko‘rinib turibdiki, muchal to‘yi vohaning 
tumanlarida odatda, nishonlanmaydi. Ammo Buxoro yahudiylarida ham “Bar Mitsvo” marosimi 
o‘tkazilib, aynan bizdagi muchal marosimiga to‘g‘ri keladi783. Yahudiylarning bu marosimi 
sinagogada o‘tkaziladi va o‘zbeklardan farqli ravishda marosimda o‘spirin yigitning boshi va 
chap qo‘li tirsagining yuqori qismiga “muqaddas taqinchoq” taqib qo‘yiladi. U odatda charmdan 
tayyorlanadi va “tiflin” deb ataladi. Har bir tiflinda bittadan quticha bo‘lib, unda Tavrotdan muqaddas 
oyatlar yozilgan bo‘ladi. O‘spiringa kim birinchi bo‘lib yahudiy tili ivritni o‘rgatgan bo‘lsa, tiflinni 
ham o‘sha inson bog‘lagan. Tiflin bog‘lash yahudiylar uchun savobli amal hisoblanib, qizlar va 
ayollar tiflin bog‘lab yurishmagan. 

Tiflin bog‘lash marosimi tugagach, mehmonlar uchun sinagogada katta bazm tashkil qilingan. 
O‘n ikki yoshga to‘lib muchal yoshiga etgan yigit va qizlarga yahudiylarda “Bat Mitsvo” marosimida 
bosh-oyoq yangi kiyimlar kiydiriladi.

Shunday bo`lishiga qaramay Navro`z bayramida butun voha aholisi iqtisodiy ahvoliga ko`ra 
bezanib, yangi kiyimlar kiyishga harakat qilgan. Bu esa bayram va tantanalarda aholi millati va 
elatidan qat’iy nazar brlikda xush-xursandligini baham ko`rganini ko`rsatadi. 

Xulosa o`rnida aytish mumkinki, Buxoro vohasidagi millatlararo munosabatlar uzoq tarixga ega 
bo‘lib, bu munosabatlar do‘stlik, o‘zaro boyitish va madaniy almashinuv tamoyillariga asoslangan. 
Bugungi kunda ushbu munosabatlar barqarorlik va taraqqiyotning muhim omillaridan biri sifatida 
namoyon bo‘lmoqda.

*   *   *

782	 Кармышева X.Б, Очерки этнической истории южных районов Таджикистана и Узбекистана,М: Изд- Наука. 1976. C. 
111-112.

783	 Niyozov N . Buxoro yahudiylari tarixidan lavhalar.. - B.49.

